
1. Իրավական ակտի ընդունման անհրաժեշտությունը (նպատակը)

ՀՀ կառավարության 2020 թվականի հուլիսի 16-ի թիվ 1202-Լ որոշմամբ հաստատված` Կապիտալի շուկայի զարգացման ծրագրի հավելվածի երկրորդ մասի («Կապիտալի շուկայի զարգացման ռազմավարարական ուղղություններն ու Կապիտալի շուկայի զարգացման գործողությունների ծրագիրը») 3.4.2. կետով սահմանված է  Standard&Poor's-ի սուվերեն վարկանիշի ստացման անհրաժեշտությունը:
Նշված վարկանիշի ստացման համար, հիմք ընդունելով վերոնշյալ որոշումը, նախատեսվում է 2021 թվականի հունիս ամսվա ընթացքում «Standard&Poor's» վարկանիշային գործակալության համապատասխան պայմանագրի կնքում, գործակալության կողմից մատուցվող ծառայությունների դիմաց նախնական հաշվարներով 2021 թվականի ընթացքում գործակալությանը անհրաժեշտ է լինելու վճարել առավելագույնը 72,000 ԱՄՆ դոլար:

2.Առաջարկվող կարգավորման բնույթը
Հաշվի առնելով վերոգրյալ համաձայնագրի շրջանակում ՀՀ ոչ ռեզիդենտ կազմակերպության մասով հաշվարկվելիք շահութահարկի չափը, ինչպես նաև ԱՄՆ դոլարի փոխարժեքի հնարավոր տատանումը՝ ՀՀ կառավարության որոշման նախագծով առաջարկվում է 49.0 մլն ՀՀ դրամի չափով ավելացնել «Բանկերում և այլ ֆինանսավարկային հաստատություններում բյուջեի ժամանակավոր ազատ միջոցների տեղաբաշխումից և դեպոզիտներից ստացվող տոկոսավճարներ» եկամտատեսակի մասով ակնկալվող մուտքերի չափը և 1108 «Հանրային ֆինանսների կառավարման բնագավառում պետական քաղաքականության մշակում, ծրագրերի համակարգում և մոնիտորինգ» ծրագրի 11003 «ՀՀ միջազգային վարկանիշի տրամադրում» միջոցառման ցուցանիշները:

3.Նախագծի մշակման գործընթացում ներգրավված ինստիտուտները և անձինք
Իրավական ակտի նախագիծը մշակվել է Հայաստանի Հանրապետության ֆինանսների նախարարության կողմից:

4. Ակնկալվող արդյունքը
Standard&Poor's-ի սուվերեն վարկանիշի ստացում: 
 
5. «Հայաստանի Հանրապետության 2021 թվականի պետական բյուջեի մասին» օրենքում և Հայաստանի Հանրապետության կառավարության 2020 թվականի դեկտեմբերի 30-ի N 2215-Ն որոշման մեջ փոփոխություններ և լրացումներ կատարելու մասին» Հայաստանի Հանրապետության կառավարության որոշման նախագծի ընդունման կապակցությամբ նախատեսվում է պետական բյուջեի ծախuերի և եկամուտների ավելացում 49.0 մլն ՀՀ դրամի չափով:

